
ID-DIPARTIMENT GĦALL-KURRIKULU, 
TAGĦLIM TUL IL-ĦAJJA U IMPJEGABILITÀ 

It-Taqsima tal-Assessjar Edukattiv 
 

L-Eżamijiet Annwali għall-Iskejjel Primarji 2024 

Il-Ħames Sena                  IL-MALTI (Il-Qari u t-Taħdit)             Il-Ħin: 10 minuti 
                                                               KARTA A 
 

 

 

 

 

Il-Karta tal-Għalliema  
Gwida għat-Tmexxija tal-Eżami 

 
1. Agħti l-karta lill-istudenti u agħtihom 5 minuti ċans jippreparaw għal dan                       

l-eżami. 
2. Importanti li l-istudenti jiġu eżaminati għall-ħiliet tagħhom fil-qari, fit-tħaddim 

ta’ reġistri differenti, għall-mod kif jesprimu ruħhom, għas-sekwenza tal-ideat, 
u l-ħila li jibnu argument loġiku. 

3. Waqt l-eżami l-istudenti se jintalbu mill-eżaminatur jaqraw jgħajtu paragrafu 
minn silta letterarja u wara jwieġbu l-mistoqsijiet mibnija fuq din is-silta.                    
L-aħħar taħriġ se jkun diskursata fuq stampa jew stampi. 

  
(Wara 5 minuti ta’ preparazzjoni) 

Bonġu/Il-waranofsinhar it-tajjeb.  
Se ngħaddu għall-ewwel taħriġ. 
Jekk jogħġbok aqrali sewwa paragrafu ______(jagħżel wieħed l-għalliem/a) minn 
din is-silta qasira. 
  
 

Sar-Razzett 
Dak il-lejl, iż-żewġt aħwa ma għalqux għajn m’għajn bl-eċitament u l-istennija li 
jisbaħ filgħodu. Mal-ewwel għajta ta’ ommhom niżlu sparati isfel u wara li ħaslu 
wiċċhom bħal qattusa, libsu malajr u bla tgergir u f’ħin rekord kienu fejn il-bieb                  
tal-garaxx jistennew lil missierhom. Dakinhar kien wegħidhom li jeħodhom iqattgħu 
ġurnata mal-ħbieb tagħhom fir-razzett li kellhom fit-tarf ta’ Ħal Qormi. (par.1) 

Hekk kif waslu sabu lil Sean u Sarah jistennewhom flimkien mal-ġenituri u n-nanniet 
tagħhom. Sakemm il-kbar qagħdu jitkellmu ftit tas-soltu, it-tfal ma kellhomx sabar u  

qabdu triqithom inkiss inkiss lejn il-bitħa fejn iżommu t-tjur. Sean ta landa bi ftit ikel 
lill-oħrajn u qalilhom biex malli jkun ħdejn it-tiġieġ jitfgħu ftit ikel mal-art. (par.2) 

Hekk għamlu imma Kylie damet taħsibha ftit u dlonk fellus żgħir imqarqaċ tar għal 
fuq idha u beda jgħaddas munqaru jnaqqar dak l-ikel li kien ilu lejl jistenna! Kylie                 
bil-ħasda werżqet u waqqgħet il-landa fl-art u minnufih sħaba ta’ tiġieġ taret u daret 
magħha biex tkompli żżidilha l-paniku li kellha! Ta’ xejn Sean u sħabu ppruvaw 
iserrħulha rasha li ma kinux se jikluha.  (par. 3)  
  

* * * 
Grazzi ħafna. Issa ngħaddu għat-tieni taħriġ. 
Hemm barra kellek ċans tipprepara għal dawn il-mistoqsijiet. Ħa nibda nsaqsik 
waħda wara l-oħra u tista’ tirreferi għal dak li qrajt. 
Għal kull mistoqsija agħti ċans lill-istudenti jwieġbu waħidhom qabel ma tgħinhom 
bil-ħjiel. It-tweġibiet huma gwida għalik biex tassessja l-fehim tal-istudenti. Jekk 
tingħata tweġibiet differenti minn dawn mogħtija, għandek taċċettahom tajbin.  
 

L-ewwel mistoqsija:  Ġieli żort xi razzett? Irrakkonta ftit din l-esperjenza. Jekk le, 
tixtieq li tmur xi darba? Għaliex? 
Ħalli lil dawk li marru jirrakkuntaw xi esperjenza, sabiħa jew kerha li kellhom. Dawk 
li qatt ma marru, ara għaliex jixtiequ jmorru, eżempju biex jaraw l-annimali mill-qrib, 
imellsuhom, jitgħallmu dwarhom u l-ikel bnin li jipprovdulna. 
 

It-tieni mistoqsija:  Liema annimal tiggosta l-aktar fir-razzett? Għaliex?  
Tweġibiet varji, aċċetta raġunijiet li jagħmlu sens skont il-loġika tat-tfal! 
It-tielet mistoqsija: Għaliex taħseb li l-irziezet huma importanti biex ngħixu? 
L-annimali jipprovdulna l-ikel frisk u tajjeb għas-saħħa tagħna biex ngħixu,                        
bħal-laħam, il-ġobon u l-ħalib fost l-oħrajn. 
Ir-raba’ mistoqsija: Kieku jkollok razzett, liema annimal ma trabbix fih? Għaliex? 
Aċċetta tweġibiet varji basta tingħata raġuni. A ċċetta l-loġika tat-tfal! 
Il-ħames mistoqsija: Tippreferi tgħix fil-kampanja jew fil-qalba tal-bini? Għaliex? 
Favur il-kampanja: arja friska, qrib l-annimali, ikel bnin, ftuħ u beraħ, bla dħaħen u 
maqtugħ mill-istrobju tal-karozzi u tan-nies... 
Favur il-qalba tal-bini: ikollok in-nies madwarek, ħwienet u kumditajiet qrib 
tiegħek,ma jkollokx irwejjaħ tal-annimali, tgħix aktar komdu,ikollok aktar ħbieb,...  
Aċċetta wkoll tweġibiet varji oħra imma ara li jkunu raġunati bis-sens xieraq. 
Grazzi ħafna. Issa se ngħaddu għat-tielet taħriġ. 

Se tħares lejn din l-istampa u tiddeskrivili x’qed tara u x’taħseb li qed jiġri fiha. 

 
Nifirħu Flimkien  

 

 
 

Punti li tista’ titkellem fuqhom: 

• X’qed tara fl-istampa? Iddeskrivi fid-dettall dak li qed tara. 
• Fejn taħseb li jinsabu? Għaliex taħseb li marru hemm? 
• X’tgħidli fuq il-burdata tat-tfal?  
• Taf issemmi l-annimali li qed iżommu f’idejhom? 
• Liema annimali tippreferi trabbi d-dar? Għaliex?  
• Taqbel li l-annimali huma ħbieb tal-bniedem? Għaliex?    

 
Fl-aħħar tista’ tgħid: 
Grazzi! L-eżami tal-Malti spiċċa. 

